
Ek weet lidmate/predikante glo dit somtyds moeilik, maar by die pasafgelope vergadering van die Moderamen van die NG Kerk se Algemene Sinode (ASM) was die belange van lidmate en gemeentes voortdurend in die fokus van diskussies en besluite. Die meeste lede van die ASM is ook gemeentepredikante. En die amper angstigheid dat hierdie vergadering nie los gesien moet word van die wel en wee van ons lidmate op plaaslike vlak nie, was 'n deurlopende ondertoon van die drie-dag-vergadering. Lees gerus verder.
A. SINODALE NUUS

1. Wes-en-Suid-Kaap NG Sinode 2011

Gemeentes en predikante het alreeds inligting (gedrukte brosjures) ontvang oor volgende jaar se beplande vergadering van die sinode, wat vanaf 9 tot 13 Mei by die ATKV-oord in Goudini plaasvind. Terugvoering vanaf gemeentes/lidmate is absoluut noodsaaklik vir die beplanning van hierdie geleentheid. Lees die brosjure asseblief met aandag hiervoor deur.
2. Belangrike geleentheid vir vroue in die bediening!
Om die twintig jaar sedert vroue met die 1990 Algemene Sinode vergadering in die amp van predikant toegelaat is, te gedenk, word ’n besondere geleentheid van 20 tot 22 September beplan om die unieke bydrae en groei van vroue-predikante in die kerk te vier – klik hier...
3. AS Mediaverklaring oor Kerk en Wetenskap

Na aanleiding van mediaberigte en internet-gesprekke, waaraan die verhouding tussen die kerk

en wetenskap onderliggend is (en waarby prof Piet Strauss betrek word) het die Algemene

Sinode se Moderamen (dagbestuur van die sinode) op 27 Julie weer die jongste standpunt van daardie vergadering oor hierdie saak, soos wat dit in Junie 2009 geneem het, gestel. Hierdie mediavrystelling is reeds aan al ons adresse gestuur en is ook by www.kaapkerk.co.za te lese.
B. ALGEMENE NUUS EN INLIGTING
1. Communitas: Dallas Willard besoek die Kaap!
Onthou asseblief van hierdie besondere geleentheid wanneer prof Dallas Willard, Christen filosoof en die wêreldleier rondom praktiese dissipelskap, asook geloofsvorming (Spiritual formation), die Kaap van 10 tot 14 Augustus besoek. Meer inligting is aangeheg, terwyl die inskrywingsvorm by www.kaapkerk.co.za te kry is. Reageer asseblief teen 2 Augustus!
2. Retraite: Die Geheim van ’n Verskilmakende Gemeente

Hier is ’n herinnering aan die retraite oor Die Geheim van ’n Verskilmakende Gemeente, van Maandagaand 13 tot Woensdagaand 15 September by die Schoenstatt Retraite-sentrum, Constantia. Geo de Kock laat weet dat deelnemers wat die retraite pas in Bloemfontein beleef het, dit as uitstekend beskryf. Hulle kan net tot twaalf deelnemers hanteer; bespreek dus so gou moontlik. Predikante kan 30 VBO-krediete verdien. Inskrywingsvorms is by www.kaapkerk.co.za of kontak Geo by 083 732 4117 /geo@hope.co.za met navrae.

3. So lyk die Pad na Versoening...

Op 'n slegte stuk pad tussen Ficksburg en Senekal in die Vrystaat kon jy tot onlangs meer as 200 slaggate oor 'n afstand van net ongeveer 100 meter tel! Party was groot en ander klein, maar die klem hier is op WAS – hulle IS nie meer nie, want 24 boere en hulle ongeveer 110 werkers het dit herstel. Lees onderaan meer oor hierdie besondere pad na versoening.
4. Onthou van In Memoriam Sketse vir Jaarboek
Help asseblief vir dr Gerdrie van der Merwe, wat die groot taak om die In Memoriam sketse vir die Jaarboek van die NG Kerke te skryf, so getrou verrig. Hy het biografiese besonderhede nodig om afgestorwe leraars se sketse te skryf. Stuur asseblief e-posadresse of telefoonnommers aan Gerdrie by gerdrie@telkomsa.net of kontak hom by 051 763 0046.

C. NUUSBRIEWE EN PAMFLETTE

Bybel-Media Nuusbrief

Bybel-Media se jongste nuusbrief fokus hierdie week op ’n besoek aan Indië, nuwe publikasies/produkte en die jongste LIG – klik hier. Besoek ook www.bybelmedia.co.za.
D. FUNKSIES EN FEESTELIKHEDE

1. NG Gemeente Mthatha: 120 Jaar Dankfees

Willem Botes laat weet: Gedurende die naweek van 11 tot 12 September hou die NG Gemeente Mthatha fees om die Here te dank vir 120 jaar wat Hy hulle gemeente in stand gehou het. Die Saterdagaand is daar ’n Bybelse ete en Sondag Nagmaal. Alle oud-lidmate en oud-leraars word uitgenooi om die Here saam met die huidige lidmate te gaan loof. Kontak Nicolene Alexander by 083 476 0538 of by puffin@telkomsa.net om voor 31 Augustus te bespreek vir die Bybelse ete op 11 September. Verdere inligting oor verblyf en die program sal daarna verskaf word.
2. NG Gemeente Kuilsrivier-Suid: Gemeente-kuier

Ons herinner aan die NG Gemeente Kuilsrivier-Suid se aand van saamkuier op 6 Augustus vanaf 19:00. Fondse is vir die kerkdak se herstel: kaartjies R30 vir sitplek by ’n 10-sitplektafel (bring eie eet-en drinkgoed); R20 vir individuele sitplekke op galery. ’n Verskeidenheid musiek word verskaf deur My Simple Superhero en Ballistic Blues met genoeg tyd vir saamkuier. Kontak die kerkkantoor by 021 903 3095 of Riëtta Odendal 082 904 0950. 

E. VAKATURES
Die amptelike bekendmaking van vakatures vir predikante verskyn op Kerkbode se webblad by http://www.kerkbode.co.za/Vakatures.asp 

1. NG Gemeente Merweville: Leraar

Hier is ’n herinnering aan die vakature vir ’n leraar wat tans in die NG Gemeente Merweville, ’n plattelandse gemeente in die hart van die Karoo, bestaan. Lees onderaan meer oor hierdie pos met ’n sluitingsdatum van 31 Augustus.
2. VG Gemeente Eersterivier-Suid: Tentmaker Predikant

Onthou asseblief ook van die VG Gemeente Eersterivier-Suid, ’n snelgroeiende gemeente bestaande uit ongeveer 3 500 belydende lidmate en 1 170 dooplidmate, se vakature vir ’n tentmaker predikant. Aansoeke per e-pos sluit reeds vandag - meer inligting is aangeheg.

3. BADISA: Bestuurder Maatskaplike Dienste

BADISA, ’n gesamentlike bedieningsaksie van die NG Kerk (Wes- en-Suid-Kaap) en VGKSA (Kaapland) beskik tans oor ’n vakature vir ’n Bestuurder Maatskaplike Dienste, standplaas Bellville. Aansoeke vir hierdie betrekking word voor 10 Augustus ingewag – lees hier verder. 
F. WÊRELDNUUS

Mugabe teen gays, maar ten gunste van poligamie…
…want die Bybel sê so. In Zimbabwe is begin met 'n proses waarin 'n nuwe Grondwet vir die land in die loop van 2011 beoog word. Dis betekenisvol dat Mugabe aan die een kant skerp en neerhalende opmerkings oor homoseksualiteit maak – dit as dierlike handelinge beskryf – maar aan die ander kant poligame huwelike as Bybels ondersteun, onder andere deur te verwys na Salomo se vele vroue – en dit as sodanig te verdedig as 'n Afrika-gebruik. Geïnteresseerdes kan hier verder lees.
Ten slotte

Dikwels word na die Sondag as die dag van die Here verwys. So kom die dag van die Here, soos elke week, weereens nader. Wysheid, insig en seën word elke voorganger (prediker, orrelis, musiek-/sanggroep) toegewens wat oor hierdie naweek weereens die voorreg het om die Evangelie van Verlossing , op watter manier ookal, te kan bring – sodat vir ons elke dag die dag van die Here sal wees.
Groot groete

Ben du Toit

Sentrum vir Kommunikasie 
Privaatsak X8, Bellville, 7535 
Tel: 021 957 7195 
Faks: 021 957 7197 
kommunikasie@kaapkerk.co.za
-------------------------------------------------------------
GEMEENTES/LIDMATE IN FOKUS

Die NG Kerk se Algemene Sinode Moderamen (ASM) het die afgelope week by Pure Joy noord van Pretoria vergader. Met ’n lywige agenda, wat somtyds moeilike sake aan die orde gestel het, was die ondertoon van die vergadering deurgaans die wel en wee van gemeentes/lidmate. 

Ten spyte van die feit (of dalk juis omdat) die Algemene Sinode 'n vergadering van sinodes is, het hierdie fokus vir die ASM ook nie moeilik gekom nie, aangesien die meeste lede van die vergadering gemeentepredikante is, wat deurentyd hulle eie konteks in gedagte het (en hierdie konteks heel dikwels na die tafel bring), wanneer diskussies plaasvind en besluite geneem moet word. 

Daar is indringend gepraat oor sake soos 

•
die beeld van die kerk (verskillende perspektiewe bestaan daaroor) as funksie van die kerk se getuienis in die uiteenlopende kontekste van ons lidmate (ook die Sokker Wêreldbeker-toernooi se invloed is bespreek); 

•
die kerk se rol in die Suider-Afrikaanse gemeenskap – juis aan die hand van die Roepingsverklaring van die 2007-sinode, naamlik dat ons van en in Afrika kerk van Christus is;

•
die Roepingsverklaring van die kerk, wat ook gedien het as vertrekpunt vir die aanvaarding van die ASM se kommunikasiebeleid en –strategie;

•
die beplanning van die volgende vergadering van die Algemene Sinode in 2011 (volgende jaar) – nie alleen die plek en formaat nie, maar ook die inhoud van die agenda met die sake soos kerkhereniging, Belhar, die huwelik, ons Christelike geloofsbelydenis ens, wat groot uitdagings aan ons gaan stel;

•
die publieke getuienis van die kerk as amptelike handeling in sy profetiese roeping – hierby ook ingeslote die kerk se betrokkenheid by wetgewing;

•
onreg, armoede, korrupsie en misdaad

'n Besondere oomblik by die vergadering was toe 'n afvaardiging van die Suid-Afrikaanse Polisiediens die vergadering besoek het en daar amptelik 'n ooreenkoms tussen die kerk en die polisiediens onderteken is, dat die kerk ook hierdie diens pastoraal sal bystaan in hulle doelwitte om van Suid-Afrika 'n veilige land vir alle mense te maak. Dit was betekenisvol dat Pure Joy, waar hierdie ooreenkoms onderteken is, juis een van die gebiede in ons land is wat in die onlangse verlede die meeste onder geweld en misdaad in die land deurgeloop het. Ook die plaaslike gemeentes (wat tans baie goeie samewerking met die polisie het), het hierdie vergadering bygewoon.

Juis ook hierin het dit geblyk dat die ASM die fokus van plaaslike gemeenskappe deurentyd in die oog gehad het.

Ben du Toit

2010-07-29
Terug na Hoofblad.

-----------------------------------------------------------
VROUE-PREDIKANTE IN DIE NG KERK

Vroue-predikante is vir die eerste keer tydens die 1990 Algemene Sinode tot die amp toegelaat. Dit is 20 jaar gelede!

Om dit te gedenk het die NG Kerk in 2000 ’n 10-jaarbyeenkoms gehad. Sedertdien het enorme veranderinge plaasgevind en daar is talle nuwe stories om te vertel. ’n Nuwe verhaal van hoop het ontvou.

Daarom word ’n byeenkoms beplan om die unieke bydrae en groei van vroue-predikante in die kerk te vier. Tydens die geleentheid sal waardering betoon word aan baanbrekers uit die verlede (mans sowel as vrouens). Tyd word ingeruim om na roepings-en bedieningsverhale te luister, maar die hooffokus val op die viering van roeping.

Datum: 20 tot 22 September 2010

Plek: Pure Joy Gastehuis-konferensiesentrum, Kameeldrif (net buite Pretoria)

Fasiliteerders: Frederick Marais en Elize Morkel

Enige persoon is welkom om hierdie geleentheid by te woon.

Indien u meer inligting benodig of plek wil bespreek - kontak Kotie Wright by die kantoor van die Algemene Sinode: kotiew@ngkerk.org.za 
Terug na Hoofblad.

------------------------------------------------------------
ABSOLUUT UNIEKE GELEENTHEID

DALLAS WILLARD

BESOEK DIE KAAP OP 10 - 14 AUGUSTUS

Sluitingsdatum – Maandag 2 Augustus
Prof Dallas Willard (Christen Filosoof) is die wêreldleier rondom dissipelskap en wat dit vandag prakties beteken asook van geloofsvorming (Spiritual formation).

Die geleenthede: 

•
Dinsdag (09:00 tot 16:00) en Woensdag (09:00 tot 13:00) 10/11 Augustus te NG Gemeente Stellenberg. Koste beloop R150.00 - Onderwerp: Discovering our part in what God is doing on earth.

•
Donderdag (09:00 tot 16:00) en Vrydag (09:00 tot 13:00) 12/13 Augustus te Common Ground Church, Rondebosch. Koste beloop R150.00 - Onderwerp: Discipleship for the sake of the world.

•
Saterdag (08:00 tot 10:00) 14 Augustus te Silvertree Restaurant, Kirstenbosch Botaniese Tuine, Nuweland. Koste beloop R150.00 - Onderwerp: Sakemanne Ontbyt: Being ethical in the marketplace. 

Inskrywings by Communitas - kontak Chrisna: cmer@sun.ac.za / Tel 021 808 3624.

Communitas

ABSA

Takkode 632005

Rek No. 407 080 3971

Verwysing: D Willard/P Pletzer (Voorbeeld)

Faks of e-pos asseblief bewys van betaling na faks 086 691 3037 / cmer@sun.ac.za 
•
Gys van Schoor - Ek kan die Here nie genoeg dank dat Dallas Willard oor my pad gekom het nie. Hy het my weer nuut laat ontdek waaroor praktiese Christenwees gaan – om ’n dissipel van Jesus te wees. Hy het my geestelike mentor geword. ELKE mens moet Dallas Willard hoor! Ek wil jou hartlik uitnooi na hierdie eenmalige geleentheid. Moet dit nie mis nie!

•
De Wet du Plessis (prokureur) - Dallas Willard het die kern van praktiese Christenwees vir my oopgebreek en daarmee saam die sin van die lewe. Wat ’n wonderlike geleentheid om hom hier op ons voorstoep te mag hê. Bring jou vriende saam, bring almal saam wat jy kan!
Terug na Hoofblad.

------------------------------------------------------------

BOERE EN HULLE WERKERS 
MAAK PAD REG EN BETAAL SELF!
Op 'n slegte stuk pad tussen Ficksburg en Senekal het ek meer as 200 slaggate – klein en groot - getel oor 'n afstand van net ongeveer 100 meter!

Party was groot en ander klein, maar die klem hier is op WAS – hulle IS nie meer nie, want 24 boere en hulle ongeveer 110 werkers het dit herstel.

Dis ook nie net die 200 of so wat nou toe is nie - duisende ander slaggate is reggemaak oor ’n totale lengte pad van 20 kilometer. Dis in net meer as twee weke gedoen.

Kenners skat dit sou ’n miljoen of dalk dubbel soveel gekos het as die Staat die werk moes doen – en hy kon nie. Die boere kon dit vir R284 000 gedoen – arbeidskoste ingesluit, volgens mnr Hannes Pretorius, een van die leiers.

’n Christen pad-ingenieur het raad gegee oor hoe om die werk reg te doen. Dit het 240 ton gruis en 44 dromme teer en meer as honderd sakke sement gevat om die gate toe te kry, maar toe die werk klaar was, het ’n man met by die veertig jaar kennis van padbou gesê: Dis beter as wat ek dit sou kon doen!

Hannes sê die Here het hom gelei om kos te maak vir al die boere en werkers. Hulle het elke dag saam ge-eet - dieselfde kos, maar op verskillende maniere berei volgens keuse. Dit het by die R30 000 gekos.

Die boere se besluit om self in te spring en die werk te doen, het gevolg na maande se vrugtelose vertoë tot die regering. Die antwoord was altyd – Ons het nie die geld en die werkers om dit te doen nie!

Terwyl die werk aan die gang was, is die hoof van die Regering se paaie-afdeling in die gebied genooi om saam met die boere en werkers te kom eet, maar wou nie kom nie. Die adjunk het uiteindelik gekom en verduidelik: Ons was bang om te kom, want ons weet die boere vloek ons oor die paaie in so ‘n toestand is – maar wat kan ons doen sonder geld, werkers en kundigheid? Maar nou was ek hier en toe ek sien in watter gees julle die dinge doen, het daar 'n groot klip uit my hart uit gerol ...

Een van die redes waarom ek vandag die storie vertel, is oor die “gees” waarin die werk gedoen is. Ek glo dit het sy oorsprong en suksesvolle afhandeling in Gees met ’n hoofletter.

Boere vertel dat die Here al lank werksaam is in die gebied. Baie kerke en geestelike bedienings het ’n rol gespeel. Die Here het ook vir ds Petrus Grové gebruik. Hy is ’n nuwe sendeling in die gebied wat interkerklik werk. Een van die hoofaksente in sy bediening is gefokus op die krag, vreugde en vervulling as gelowiges hulle posisie in Christus begin verstaan en inneem. 

In ’n lewende verhouding met God wat daarop volg, verander die kind van God se hart, verstand en gees en dan hyself. Hy begin God se wil na letter en gees te doen. Dit het 'n positiewe invloed op die omgewing. Dis ook dan dat die boer sy werkers meer effektief met die Evangelie kan begin bereik sodat hulle ook verander.

Kinders van die Here wat die boodskap van hom en ander gehoor en begin leef het, het die begeerte gevoel om saam te kom en te bid. Daar is ook ander aktiewe gebedsgroepe in die omgewing. Van die boeregesinne is deur diep waters met familielede wat vermoor is tydens plaasaanvalle.

’n Ruk voor die padboubesluit, het ’n groepie boere nog ’n gebedsgroep gevorm op die plaas van Danie en Geertje Venter. Die groep kom elke weeksoggend sesuur bymekaargekom in ’n ou skoolgeboutjie op die plaas - en om daar te kom moet hulle juis oor die stuk teerpad ry wat van die slegste was.

Daar is gewoonlik so sewe tot tien wat saam bid, maar by geleentheid was daar al meer as twintig. Hulle bid nie net nie, maar deel ook hulle harte oor hoe die Here hulle lei en wat hulle voel belangrik is.

’n Kerngroep van biddende boere uit hierdie en ander groepe was onder die wat die padbou-projek in erns begin bespreek het. Hulle invloed het soos suurdeeg gewerk. Ander gelowige boere wat nie deel van die bidgroep was nie, het ook besluit om met die projek te help en het uiteindelik ’n groot aandeel gehad om die pad reg te maak.

- Peet Simonis, skrywer van hierdie artikel, is ’n Christen-joernalis, uitgewer en opleier wat in verskeie Afrika-lande werk.
Terug na Hoofblad.

------------------------------------------------------------
BYBEL-MEDIA

JOU BEDIENINGSVENNOOT

Nuusbrief 11-2010

Golf van bekerings tot die Christendom in Indië

Personeel van Bybel-Media het pas die ingebruikneming van die nuwe geboue vir die Nehemia Bible College in Chennai (Madras), Indië, bygewoon. Die byna driekwart-miljoen Rand wat die projek beloop het, is moontlik gemaak danksy Bybel-Media-donateurs en gemeentes wat die verspreiding van die evangelie in dié groot land met sy baie mense steun.

Danksy Bybel-Media se verbintenis van meer as 30 jaar met Indiër-sendelinge, kon die Bybel-Media-span tot baie diep in die woude kom waar buitelanders eenvoudig nie normaalweg kom nie.

Ongeveer 80% van die totale bevolking is Hindoes ŉ godsdiens met baie tempels en beelde. Na bewering word die meeste tempels in die klein dorpie Vrendarvin tussen Delhi en Aggra gevind. Hier is ŉ totaal van 5 000 tempels (vir 5 000 huise)! 

Hoewel die Christendom net minder as 3% van die totale bevolking uitmaak, is die geskatte getal Christene in hierdie reuse-bevolking byna 30 miljoen mense – soveel soos die gesamentlike bevolking van Australië en Nieu-Zeeland, en net minder as die bevolking van Kanada!

Die golf van bekerings tot die Christendom sal nie gekeer kan word nie. Hierin speel veral die onafhanklike kerke wat die evangelie tot by die mees agterlike gehuggies bring, soos die huiskerkies en Bybelstudiegroepe wat deur Bybelkor se korrespondensiekursusse ontstaan het, ŉ onmeetlike rol. 

In die volgende Kerkbode verskyn 'n baie interessante artikel oor die stand van die Christelike geloof in Indië.

Leesrooster en Preekstudies … beplan vir 2011

Die Leesrooster en die Preekstudies met liturgiese voorstelle word al meer as 15 jaar deur gemeentes gebruik. Die RCL (Revised Common Lectionary) met sy fokus op die seisoene van die kerklike jaar vorm die basis en struktuur van hierdie twee publikasies. 

Bybel-Media, die uitgewer van die Leesrooster en die Preekstudies met liturgiese voorstelle, moedig predikante en gemeentes aan om hierdie konsep in hulle jaarprogram te inkorporeer. 

Lidmate kry die geleentheid om rondom die fokusteks van die week hulle stiltetyd in te rig. In plaas van die vrylike keuse van tekste, ontdek predikers dat die skatkamer van die Bybel wyer oopgestel word. 

In aansluiting by hierdie twee publikasies, bied Bybel-Media ook ’n preekhulpdiens aan wat op die preekstudies en leesroostertekste gebaseer is. Dit is in die vorm van PowerPoint-aanbiedings van die fokustekste. Dit kan GRATIS in die week voor elke Sondag op Bybel-Media se webtuiste afgelaai word. Gebruikers van die preekhulp-diens het die afgelope jaar drasties vermeerder.

Die Leesrooster en die Preekstudies met liturgiese voorstelle vir 2011 sal teen middel Oktober 2010 by Bybel-Media beskikbaar wees.

Mema-Media se jongste toevoeging tot die Akkerpretreeks

Akkerpret in Bybelpark DVD4 – Jesus is Lewe vir slegs R95,95

Kategorie: Kinders 3 – 8 jaar oud. Bybelkennis. Waardes. 

Die 8 verhale op hierdie DVD word met kleurvolle poppekarakters uitgebeeld. Die teks en poppekarakters is eietyds en relevant vir kinders se leefwêreld. Elke verhaaltjie is uniek en beeld ’n kernwaarde of karakterles vir die kyker uit. Aan die einde van elke storie is daar ’n heerlike opgewekte splinternuwe liedjie wat die boodskap van die verhaal op ’n ritmiese lekker-saamsing-manier opsom. Hierdie DVD help ouers om op ’n genotvolle en vermaaklike manier aan kinders se karakter te bou.

Bonus: Koop ook die eerste drie DVD's in die Akkerpretreeks vir slegs R250,00 (en ontvang die musiek-CD en boekie met woorde gratis).

LIG – vir jou en jou mense

Augustus-uitgawe nou beskikbaar

Ware liefde vir Binneland Sub Judice se “Daleen”

Die Spreukedigter verstaan nou wel nie hoe die liefde tussen ’n man en ’n meisie werk nie, maar een ding is seker: As die liefde blom, kan niemand dit miskyk nie! Wie wil dit dan nou ook probeer verstáán wanneer twee jongmense so blinkoog oor die liefde is soos Chris Gardner en Desiré Manthey – Binneland Sub Judice se “Daleen”.

Gesonde “ek” in die “ons”

Stel jy altyd jou huismense se behoeftes eerste en moet jy verantwoordelikheid neem vir alles – van die begroting tot die wasgoed? 

Winter: warm vreugdes!

As jy mooi kyk, sal jy sien wintertyd is propvol betowering en lekkerte. LIG het die spesiale vreugdes van dié seisoen opgediep ... sielstyd, smultyd, rustyd.

Lees ook:

•
Leer jou kind om rég kwaad te word

•
Jy is wat jy dink

•
Seën jou kinders

•
As matriek druk

Inligting, Navrae en Diensverskaffing: Skakel 0860 26 33 42

•
Of stuur jou bestelling per e-pos na: bestel@bmedia.co.za 

•
Of koop direk met jou kredietkaart op die webtuiste: www.bybelmedia.co.za 

Groete vanuit Wellington.

Hans Steyn

Hoof: Bemarking en Fondswerwing

E-pos: hans@bmedia.co.za 

Tel: 021 864 8223
Terug na Hoofblad.

------------------------------------------------------------
NG GEMEENTE MERWEVILLE

VAKATURE: LERAAR

In biddende afhanklikheid van die Here word aansoeke om bogenoemde vakature ingewag.

Gemeenteprofiel:

Merweville is ’n plattelandse gemeente in die hart van die Karoo. Die gemeente bestaan uit 160 belydende en 33 dooplidmate. 57% van die lidmate is 60 jaar en ouer.

Leraarsprofiel:

Die kandidaat moet Skrifgetroue prediking lewer, oor goeie kommunikasie-vaardighede beskik en goeie interpersoonlike verhoudings kan handhaaf.

Vergoeding:

Onderhandelbaar met die Sinodale skaal as riglyn.

Diensaanvaarding: 1 Februarie 2011

Navrae: Mnr Nico du Plessis (Voorsitter): Tel 023 501 4068 (H) of 023 501 4002 (K)


 Ds Jannie de Bruin (Leraar)
: Tel 023 501 4011 of Sel 082 517 7288

 Mev Esther Fourie (Skriba): 
Tel 023 501 4061 (Dins – Vry 09:00 tot 13:00)

Aansoeke: Aansoeke moet vergesel wees van ’n relevante CV en ’n voltooide vraelys 

(vraelys op aanvraag beskikbaar by die skriba of enige van onderstaande adresse)

Aansoeke moet gerig word aan:

Die Voorsitter (Pre-Advieskommissie), Posbus 11, Merweville, 6940

E-pos: ngkerkmerweville@gmail.com 
Faks: 023 501 4061

Sluitingsdatum vir aansoeke: 31 Augustus 2010
Terug na Hoofblad.

------------------------------------------------------------

VG GEMEENTE EERSTERIVIER-SUID

TENTMAKER PREDIKANT

Gemeenteprofiel:

Die VG Gemeente Eersterivier-Suid, geleë in Andrewstraat, Heatherpark, Eersterivier, is ’n snelgroeiende gemeente, warm en baie opgewonde oor die woord van die Here. Hulle bestaan tans uit ongeveer 3 500 belydende lidmate en ongeveer 1 170 dooplidmate.

Tentmaker-profiel:

Moet onder 50jr oud wees
Let Wel: moet ten volle tweetalig wees en bereid wees om in Engels te preek.
Eie woning besit

Eie vervoer besit

Salarispakket: R2 000.00

Bonus gelykstaande aan basiese salaris

Reistoelaag R 1 000.00

Huistoelaag R300.00

Telefoon R200.00

Pligte:

Een erediens per maand

Een biduur per maand

Begrafnisse soos ooreengekom tussen leraars of versoek van familie

Huwelike soos versoek word

Bywoning van en deelneming aan sakramentele dienste

Deel uitmaak van Pinksterreeks en Week van gebed

Sal ook verantwoordelik wees vir skoling

Kersfees, Middernagdiens en Paasnaweek om die beurt

Om die beurt met voltydse leraar voorsitter van die kerkraad

Aansoeke, vergesel van ’n CV en die kontakbesonderhede van ten minste twee referente, kan ingedien word:

Per hand by Raquel by die kerkkantoor in Andrewstraat, Heatherpark, Eersterivier. 

Kantoorure: Maandae tot Donderdae 08:00 tot 16:30, Vrydae 08:00 tot 15:30 

Sluitingsdatum vir aansoeke per hand: vóór 12:00 op 30 Julie 2010

Per e-pos: vgksuide@absamail.co.za 

Sluitingsdatum vir aansoeke per e-pos: 29 Julie 2010

Geen aansoeke per geregistreerde pos sal aanvaar word nie. Kandidate woon onderhoude op eie onkoste by.
Navrae: Skakel Raquel Daniels by 021 904 9776. (Kantoorure soos reeds vermeld)
Terug na Hoofblad.

------------------------------------------------------------
BESTUURDER: MAATSKAPLIKE DIENSTE

BADISA

BADISA, ’n gesamentlike bedieningsaksie van die NG Kerk (Wes- en-Suid-Kaap) en VGKSA (Kaapland) beskik tans oor ’n vakature vir ’n Bestuurder Maatskaplike Dienste.

Standplaas: Bellville

Diensaanvaarding: 1 Oktober 2010

Die kandidate sal onder andere verantwoordelik wees vir die volgende:

•
Supervisie en konsultasie van maatskaplike werkers, gemeenskapsontwikkelingswerkers en maatskaplike hulpwerkers.

•
Programbestuur en –ontwikkeling

•
Menslike hulpbronbestuur

•
Betrokkenheid by die programme se finansiële bestuur, bemarking en fondswerwing.

•
Leiding en ondersteuning aan Beheerrade

•
Skakeling en netwerking met departementele streekkantore, forums en ander rolspelers

•
Verteenwoordiging en onderhandeling binne gemeenskappe en gemeentes

Die suksesvolle kandidaat beskik oor minstens vyf jaar relevante ervaring binne die kinder- en gesinsorgveld. Uitstekende vaardighede in fasilitering, die vermoë om op alle vlakke te kommunikeer, konflik te hanteer, strategies te dink, asook die vermoë om onafhanklik te werk, word vereis. Registrasie by die SA Raad vir Maatskaplike Diensberoepe is verpligtend. Toepaslike rekenaarvaardighede is ’n verdere vereiste. Die kandidaat moet indien nodig, ook bereid wees om te reis. 

In terme van die organisasie se transformasiebeleid sal kandidate uit die aangewese groepe voorkeur by aanstelling geniet.

Ons bied ’n onderhandelbare salaris, aangevul deur ’n Mediese- en Aftreeskema, asook ruim verlof.

Stuur ’n volledige CV en dui aan vir watter pos u aansoek doen, voor 10 Augustus 2010 aan:

Direkteur: Menslike Hulpbronne

Privaatsak X8

BELLVILLE

7535

E-pos: mhb@badisa.org.za 
Terug na Hoofblad.

------------------------------------------------------------
MUGABE TEEN GAYS, MAAR VIR POLIGAMIE
Ecumenical News International

Daily News Service

26 July 2010

Mugabe condemns churches that allow gay marriages

By ENI news Zimbabwe correspondent

Harare, 26 July (ENI)--Zimbabwe's President Robert Mugabe has lashed out at churches that allow same-sex marriages, and said gay rights would not be included in a new constitution being written for the southern African country.

"Some of the churches have very beautiful buildings but go against the Bible," Mugabe told tens of thousands attending the annual pilgrimage of the Johane Masowe religious group on 17 July. The pilgrimage is one of the largest annual religious gatherings in Zimbabwe.

"Is it still the church of God?" asked Mugabe, who has led Zimbabwe since its independence from Britain in 1980. He described same-sex marriages as being, "similar to dog behaviour".

The Zimbabwean president once said homosexuals are, "worse than pigs and dogs".

Mugabe told Johane Masowe members, whose organization allows polygamy and resists western medicine, that they had a right to practise polygamous marriage.

"Our constitution allows polygamy," he told the gathering. "We will not force people into monogamous marriages. Even in the Bible, polygamy is allowed. King Solomon was not only blessed with a lot of wealth but he also had many wives."

In recent years, divisions over homosexuality have torn apart the worldwide Anglican Communion, and created discord in many other Christian denominations.

While some Christians in the northern hemisphere have been more accepting of homosexuals in partnerships, much of the opposition comes from the global South, including from African churches.

Nolbert Kunonga, the deposed former Anglican bishop of Harare and an avid supporter of Mugabe, has formed his own self-styled Church of the Province of Zimbabwe, ostensibly in protest over what he termed the pro-gay stance of the Anglican church in Central Africa.

Homosexuality is illegal in Zimbabwe, although there is an association that promotes gay rights.

Mugabe told the Johane Masowe pilgrims that he would ignore calls to have gay rights in Zimbabwe's new constitution. "We say no to gays. We will not listen to those advocating for their rights in the constitution," the president said.

Zimbabwe is set to craft a new constitution in 2011 as part of an agreement that led to the formation of a power-sharing government in 2010.

Teams of lawmakers and representatives of rights groups are holding meetings across the country to collect people's recommendations for the new constitution.
Terug na Hoofblad.

-------------------------------------------------------------
